
SÁNTIAK
papin áarar akuptukma

Sántiak aarmiania nu
1 Wi Sántiak Uunt Yúsan tura núnisaṉ ii Uun-

tri ̱ Jesukrístun umirin asan ju̱ papin aajai. Ashí
Yus-shuartirmin ashí nuṉkanam tsakiṉmakarum
matsatrumna nuna amikmaajrume.

Nekataiṉkia Yúsnumia̱iti
2 Yatsuru, ashí itiurchat wáinkiurmesha tuke

warastarum. 3 Iis, itiurchatnum pujakrum nekas
Yus enentáimtaitkiurmeka katsuntratin unuimiar-
tatrume. 4 Tura tuke páchiachkuram, tuke katsun-
teakrum, nuikia Yúsjai̱ ̱ ti pen ̱ker katsua̱rtatrume.
Peṉké atsumashtatrume.

5Átumnáṉkamsarmeknekaatin tujintiakrumka
Yusanekatairi ̱ seata. Shuar seakui ̱Yuskakajetsuk
tura ementutsuk antsu patatas súawai. Tuma
asamtai seakminkia suramsattawai. 6Túrasha Yus
nekas enentáimtusam, “túratpiash” tútsuk seata.
“Cha, nékatsjai surustimpiash” tu seakmeka
ántram seame. Nayaantsa tsukaturi ̱ ju̱ní taa,
atúu waketki ajatsuk. Amesha áintsamek túmame.
7 Enentáimii̱ ̱n núnisketkuiṉkia, seamna nuna
Yus pen ̱ké suramsashtatui. 8 Shuar jimiará
enentáimna nuka shiir wekasatniun tujintiawai.

9 Yus-shuar, ju̱ nun ̱kanam kuítrincha ainia
nu, Yus shiir awajsamu nuja ̱i̱ warasti.
10-11 Tura Yus-shuar kuítrinniuitkuisha péejchach
enentáimtikramsha warasti. Iis, nupa ̱ kuáṉkam

tura nantu ti sukuamkaarminiatsuk. Kuítrinniuka
ántskaántram seame. Nayaantsa tsukaturi̱ ju̱ní taa,
atúu waketki ajatsuk. Amesha áintsamek táṉkete.
Tuke súrutnak pujurkusha itiurchat wáiniukwárik
amuukattawai.

Ii itiurchatri̱ ana nu
12 Shíiraiti shuar ni itiurchatrí̱i̱n nekas katsun-

teana nuka. Nekapsam jíinkiuṉka akinkiatniun
wáinkiattawai. Iwiaaku átinian, tawasap achiktinia
núnisan, wáinkiattawai Yus ni aneam tsan ̱katka
nuna. 13 Shuar tunáa túramnia nekapeakka “Yus
nunaútsutrutui” tu enentáimprashtiniaiti. Yuska ya-
jauch túramnia enentáimtsui túrasha Niisha pen ̱ké
chikichkinkesha tunaanum útsuchuiti. 14 Antsu
ni wakeramuri̱ji̱a ̱i ̱ṉ aents tunaan nin ̱ki ikiat-
mamkaiti yajauch túratniun. Nújai̱̱ṉkia tunaanum
útsukmaiti. 15Nu yajauch wakeramunmaya̱ tunáa
akiiniui. Tura nu tunáamash amuukamtai jákatin
akiiniui.

16Yatsuru, aneakun tájarme, anan ̱mamawairap.
17 Ashí péṉker ana nu, ashí shiir ana nusha
nayaimpinmaya̱ Yusak amasuiti. Yus ashí
tsáapninia nuna najanaiti. Tura Niin kiritin atsaiṉ
yapají ̱tsuk tuke tsáapniiti. 18 Nii wakera asa ni
nekas chichamea nuja ̱i ̱ ni uchiri̱ najatmamji.
Tura ashí ukunam átatna nuja ̱i ̱ ii émkaitji.

Yus nekas shiir awajsatin
19 Tuma asamtai aneamu yatsuru, wárik

chichastin enentáimprairap antsu antuktin emka
enentáimprata. Núnisaṉ wárik kajekaip. 20 Kajena
nuka Yus péṉker wakeramun túratsui. 21 Nu
asamtai, ashí péṉkercha nu tura ashí yajauch

írunna nusha iniaisata. Tura tuke enentáijia̱ ̱i ̱ Yus-
Chichamameenentáiminaraamuanturkata. Tura
nu Chicham kakarmaiti uwemtikrampratniun.

22 Yus-Chicham umikta. Aya ántukaip. Aya
ántakmeka amek anaṉmamattame. 23-24 Shuar
íspikia íimiak ni yapi ̱n wapikian wáiniak tura
nuyá jáupmitsuk we, ni urukuit nuna wárik
kajinmatkishtimpiash. Shuar Yus-Chicham
umitsuk aya ántana nuka nuja̱i̱ métekete. 25 Yus
tana nuja̱i ̱ aṉkant ajasminiaiti. Shuar íispikia
iimia áintsaṉ nekas Yus péṉker táman tuke
iniaitsuk enentáimtus, nu shuar kajinmattsuk
aya antukchattawai antsu tuke umiktatui. Tura ti
shiir waras pujustatui.

26 “Nekas Yúsan shiir umirjai” tana nu tura
eseer chichaachkuṉka imia nin ̱ki anaṉmamui
tura “Yúsan shiir umirjai” tana nuna ántar tawai.
27 Nekas Yus Apa awajitsuk shiir umirkatin
jú̱iti: mitiaikiasha waje ̱sha itiurchatnum
pujuiniakuisha yáiṉtiniaiti tura ju̱ nuṉkanam
ashí tunáa ana nújai̱ ̱shamáatrashtiniaiti.

2
Shuar antra akantrashtin

1 Yatsuru, ii Uuntri̱ Jesukrístu ti shiir
nan ̱kaamantua nu enentaimtatirmeka shuar
akantratin enentáimsairap. Shuara enentái ̱
enentáimtsuk antsu aya pátatke wáinmena
nuja ̱i ̱ aents akantram niisháa enentáimturairap.
2 Iis, iruntrumna nui̱ shuar kuítrintin kurí
aniyu aweera tura péṉker iwiarmampra
waya̱shtimpiash. Tura núnisaṉ chíkich kuítrincha
aruta entsaru waya̱shtimpiash. 3 Tura kuítrinniua

nu “Péṉkera ju̱i ̱ pujusta” tíchatameash. Tura
kuítrinchaka “Atu wajauta, túrachkumsha ju̱i̱
nun ̱kaṉsha pujusta” tíchatameash. 4 Nu tákumka
yajauch enentáimpram jimiará enentáijia̱ ̱i̱ aents
enentáimtame.

5 Aneamu yatsuru, antuktarum. Ju̱ nuṉkanam
kuítrincha ainia nuna Yus achikiuiti Ní shuar
ajasar Nin nekas enentaimtin ajasartinian. Tura
ashí nayaimpiniam írunna nunasha Yus nin
tsan ̱katkattawai. Ashí shuar Yúsan aneena nuna
anajmatra asa nin tsaṉkatkattawai. 6Átum antsu
kuítrincha natsant awajearme. Iista, kuítrinniua
nuka timiá itiurchat awajtamainiatsuk. ¿Nuikia
níichuk ainia achirmak kapitiánnium japiki
júramprumna nu? 7 ¿Níṉkichuk ainia Kristu
naari̱ shiira nuna ántar pachikiar peṉké yajauch
áujmatainia nu? Tura átumka nuna naari ̱ tuke
shiir awajkurmin, ashí shuar “Kristu shuari ̱”
túramainiawai.

8 Yus-Chichamnum ju̱ akupeamu nekas
péṉkeraiti:
“Ame aya̱shim aneamna núnismek ame

írutramuram aneeta.”
Nu nekas umirniuitkiurmeka maak. 9 Nú
enentaiji̱a ̱i ̱ kuítrinniujai̱ ̱ chichasminiaiti. Tura
nuyá kuítrinchajai̱̱ shiir chichaachkumka, niisháa
enentáimta asam, nu akupkamu umirkachuitme.
Tunáa túrame. Núnismek Yusa akupeamuri̱ji̱a ̱i̱
amek sumamame. 10 Chíkich akupkamu
írunna nu ashí umikiam tura aya chikichik
akupkamu umikchamka nuikia ashí akupkamu
umircha ajasume. 11 Iis, Nin ̱ki Yúsak chichaak
tíchamka “tsanirmawaip.” Tura chikichnasha

“maṉkartuawaip” tímiayi. Nu asamtai,
shuar tsanirmatsuk túrasha man ̱kartakka
ni wakeramun umirtsui. 12 Kristu an ̱kant
awajtamsamtai ii yamái ni akupeamuri̱ yúpichuch
umirkamniaitji. Nu asamtai nu akupkamuja ̱i̱
métek wekakurniṉkia Yus “péṉker túraitme”
turamtatji. Tura umikchakriṉkia “péṉker
umikchaitme” turamtatji. Tura nu enentáimsar
péṉker chichasar takasar wekasatniuitji.
13 Chikichan waitnentachkuṉka waitnennatsuk
asutniáttawai. Tura waitneṉkratniuitkiurniṉkia
tsawant jeamtai Yus in waitnentramprattaji.

Yus enentáimtustin tura umirkatniusha
14 Yatsuru, shuar “Yusan shiir enentáimtajai”

táyat tura péṉker túrachkuiṉkia péṉkerashit.
Nu̱ja ̱i̱ uwemprattawak. 15 Wátskea, Yus-shuar,
áishmaṉsha nuwa ̱sha, entsátáiriṉ tura yurumke̱n
atsumashtimpiash. 16 Tura ame nékayatmek
aya̱shi̱ atsumana nu sútsuk tíchatapash “Péṉker
wetá, entsatai entsaram túram péṉker yurumáta.”
¿Nu sútsuk tákum péṉkerkait? 17Núnisaṉ takatsuk
Yus enentáimtustin ántraiti.

18 Tura shuar tíchanpiash, “Chíkich takaawai
tura chikichcha Yúsan shiir enentáimtawai.
Mai péṉkerchakait” tichanpiash. Wats,
ame Yus enentáimtamu takatsuk paant
inaktusminiashitiam. Tura wi antsu péṉker
takatruja ̱i̱ Yus enentáimtamun paant inaktustatjai.
19 Nekas Yus chikichkiiti tu enentáimtame. Nuka
péṉker túrame. Túrasha iwianchcha nunasha
nékainiawai. Tura umircha ásar ashamainiawai.
20 Netse enentáimpraip. Ashí Yus wakera nu
takaachkumka, Yus enentáimtustin ántraiti. ¿Nu

nekaatin wakeramek? Iista. 21 Apraáman Yus
chicharuk “Winia ti shiir awajtusat tusam
ame uchiram Isak maam surusta” tutai
suritkiachmiayi. Máachiat suritkiachmiayi.
Tura suritkiacham Yus “Péṉkeraitme” tímiayi
Apraáman. 22 Páantchakait. Apraám Yusa shiir
enentáimtak umirkamiayi. Umirtsuk Yúsan
enentáimtakka nuikia ántar enentáimtiaa̱ ̱yi. Tura
umirak Yus enentáimtamun umikmiayi. 23 Nuja ̱i̱
Yus-Chicham aarma nu uminkiamiayi. Ju ̱iti:
Apraám Yúsan shiir enentáimtusmiayi tura Yus

chicharuk tímiayi “Máakete. Nújai̱̱ṉkia tuke
péṉker túraitme Wiji ̱a ̱i ̱” tímiayi. Apraámsha
nekas “Yusa Amikri̱” tu náamkamiayi.

24 Páantchakait. Shuar aya Yúsan shiir
enentáimtamujai̱ ̱nchuk tura péṉker takasmaja̱i̱sha
Yus nin shiir enentáimtawai. 25 Núnisaṉ
Raap tsanirmata ̱i ̱yayi. Túmaitiat Israeran
suntari̱n mamikmauta tusar akupkamun ni
je ̱e̱n itiaawar tura ú̱u ̱kar chíkich jíntianam
akupak uwemtikrarmiayi. Nuna túramtai
Yus “péṉkeraitme” tímiayi nincha. 26 Aya̱sh
wakantichuka jákachukait. Núnisaṉ Yus
enentáimtustin tura ni wakeramu takaachkurkia,
jaka áintsaṉ ántraitji.

3
Ii iniai̱

1 Atum untsurí̱ jintin ̱kiartin ajastin
wakerukairap. Yus in, jintiṉkiartin ájinia
núnaka, naṉkaamas neka asar, awajiakrin
nan ̱kaamas Yus asutiámattaji. 2 Iis, ashí mash
ti awajiatsjik. Tura shuar chichaak, aya

péṉkernak chichaakka, nu shuar tuke eseer
enentáimniuiti. Tura aya̱shí̱i̱sha tuke péṉker
ana nuna túriniaiti. 3 Kawaisha enentáimpratai.
Jiru wenuchiniam ikiursam ni aya̱shi̱ ashí
ayantaatsuk. 4 Kanusha ti úuntaitiat tura
kakaram wéayat ishitiapach wiantaiji̱a ̱i ̱ shuar
wakera nui ̱ ayantarminiaiti. 5 Núniskete ii iniai ̱.
Timiá ishitiapchitiat awakmaktinia tímianu
chichaatsuk. Ji ishichik kapa ̱a ̱ja̱i ̱ ashí numi
tsaruaku ekeemakchamniakait. 6 Ii iniai ̱sha jiji̱a ̱i̱
métekete. Ashí tunáa piákuiti. Tura ii aya̱shí̱i̱n
tunáa túratniun útsutmaji. Túṉkuruanmaya̱ jiji̱a ̱i̱
ikiapármaiti tura ashí ii wekajnia nui ̱ émeseawai.
7 Shuar ashí yajasman nawamkamin áiniawai.
Ashí kajen írunna nunasha, nanamtincha,
napincha, tura entsaya̱ncha ashí nawamkaruiti.
8 Tura iniaikia peṉké nawamkachminiaiti. Ti
yajauch asa pen ̱ké nupetkachminiaiti. Iniaikia
ti taráa tseasaiti. 9 Nu iniaiji̱a ̱i̱ Yus Apa shiir
awajeaji tura nu iniaiji̱a ̱i ̱ṉ aentsti yajauch
chichárnaiyaji. Áentsun Yus Niiji̱a ̱i̱ métek-taku
najanamaitiatar yajauch chicharnaiyaji. 10 Nu
iniaiji̱a ̱i ̱ṉ péṉkersha tura yajauchisha chichaaji.
Yatsuru, nuka peṉké atsutniuiti. 11 ¿Púkuninmaya̱
entsa sáawijia̱ ̱i̱ kusuku jíinkimniakait? 12 Yatsuru,
¿Kushiṉkiap shuinian nereawak. Munchisha
kushiṉkiapen nerektatuak? Núnisaṉ púkuninmaya̱
entsa sáawijia̱ ̱i ̱ kusuku jíinkichminiaiti. Ii iniai ̱ji̱a ̱i̱
núnisaṉ aya péṉkera nu chichastiniaitji.

Yusa nekatairi̱
13 Shuar ti neka enentái takakna nu, péṉker

túrattawai. Nekas nékaitkiuṉka péejchachia núnis

tuke péṉker ana nuna túrattawai. 14 Antsu atumí
enentáijia̱ ̱i̱ pen ̱ké yajauch enentáimtunairum
tura atumek péṉker pujustin enentáimtumarum,
nékaitiatam péṉker túrachiatam “péṉkeraitjai” tiip.
Nukawáitrame. Nekaskanúchaiti. 15Núenentaikia
Yúsaiy̱a ̱nchuiti. Antsu ju̱ nun ̱kanmaya̱iti,
shuara enentáiy̱a̱iti, núnisaṉ iwianchnumia ̱iti nú
enentaikia. 16 Shuarsha yajauch enentáimtunairar
tura nin ̱ki enentáimtumainiakui, nuja̱i ̱ ashí
meseawai tura ashí yajauch ti awai. 17 Antsu
Yusaiya̱ enentái takakua nu jú̱nisaiti: ashí
nan ̱kaamas emka eseeratin, nuyá nawamkartin,
shiir ajá, péṉker anturnain, waitneṉkratin, ashí
péṉker takáa tura anan ̱tsuk naka chichamtin.
18 Eseera enentáimsatniusha shiir takawai ashí
shuar péṉker ana nuna túrawarti tusa.

4
Ju̱ nun ̱kanam írunna nu aneashtin

1 ¿Urukamtaitsuk tuke kajernaikiarum ti
máanaisrum pujarum. Mesetnumsha urukamtai
wéarum? Jú̱nisaiti: Atumin yajauch enentái
katsuntrachmin útsutmakrumin tuke máaniarme.
2 Wakerarmena nu takustin wakerarme tura
nu wakeramu takustin jeachkuram nérentin
maarme juruktiaj tusam. Chíkich takakna nuja ̱i̱
itit enentáimtuniarme tura ata̱i ̱tin tujinkiam
máanaitrume. Wakerarmena nusha Yus seachu
asarum wáintsurme. 3 Tura seakrumsha yajauch
searme. Atumí péṉkeri̱ji̱a ̱i ̱ warastin enentáimiu
asarum searmena nusha wáintsurme. 4 Jú̱
nun ̱kanmaya̱ wakerakum Yusa nemasri ̱ji̱a ̱i̱
tsanirma áintsaṉketrume. Nékatsrumek atumsha.

Ju ̱ nun ̱kanmaya̱ṉ wakerakrikia Yusa nemasri ̱ntji.
Shuar ju̱ nun ̱kanmaya̱ṉ wakerakka Yusa nemasri̱
ajawai. 5Yus-Chicham ju̱na tawai:
Yus ni Wakaní̱ ii enentáiṉ apujturmasuitji. Nu

Wakan in anenma asa ti akasmatramaji,
táwai.

Tura nuna ¿ántraṉkeash ta? 6 Tura anenma asa ti
yáinmaji. Tuma asamtai Yus-Chicham tawai:
Kajemtinian Yus íistatui tura péejchachin Yus nin

aneak ti shiir yáiṉtatui, tawai.
7 Yusa̱i ̱ ikiumastarum, tura íwianch taritratarum.
Túrakrumin íwianch ikiurmaktiatui. 8 Yúsai̱ ̱ní
weamkata tura Nii atumin wearmakta-
trume. Tunáa shuartiram Kristu numpe̱ja ̱i̱
nijiamartarum. Tura átum, Yussha tura ju̱
nun ̱kanmaya̱sha mai métek wakerarmena nu,
atumí enentái ̱naka eseeratarum. 9Atumí tunaari̱
enentáimsarum kúntuts enentáimpratarum. Nu
kúntutsjai̱ ̱ ti úuttiarum. Nuik shiir enentáimprarum
wishikmiarumna nuka iniaisarum kúntuts
enentáimprarum úuttiarum. 10 Yusja ̱i ̱ péejchach
ajasta, túrakmin shiir awajtamsattawai.

“Yajauchiitme” tunaichatin
11 Yatsuru, yajauch áujmatnaisairap. Yus-shuar

ni yachi ̱n yajauch áujmatas tura yachí̱ tunaari̱
tuke áujmatuk Yus “aneniatarum” tana nuna
umichuiti. Antsu umichu asa “nu akupkamu
ántraiti, umirkashtiniaiti” tawai nu shuar. Nuja ̱i̱
nu shuar umirtsuk Yus akupkamu nan ̱kaamas
enentáimtumawai. 12 Yus Nin ̱ki akupkamu
najana asa Nin ̱ki nu akupkamu umirkamun
nekas nekaamniaiti tunaashit tusa. Níṉkiti

uwemtikratniun tura emesratniunam akupkatin
jea nu. Amesha yáitiam chikicha tunaari̱ íistincha.

Kashin átatna nuna Yusak nékawai
13 Watsek, átum áujmateakrum “Arumsha

kashincha nu péprunam weri nui ̱ chikichik
uwí takasar kuit achiktatji” tíchattarpash.
14 Ishichkisha peṉké nékatsrume kashin átatna
nu. Ju̱ nuṉkanam ii iwiaakmari̱ wárik
amúatsuk. Yuraṉkim utsanar tura nantu
sukuam mash wárik meṉkaatsuk. Núnisketji.
15 Antsu jú̱nis tíminiaitrume: “Yus wakerakuiṉkia
iwiaaku pujakrikia nusha túrattaji” titiarum.
16 Túrachkurmeka átumka Yusja̱i ̱ naṉkaamantu
enentáimprume. Tura ashí nu enentáikia
yajauchiiti. 17 Shuar péṉker túratniun nékayat,
túrachkuiṉkia, nuka tunaiti.

5
Kuítrintin enentáimpratniua nu

1 Kuítrinniutiram ju̱ antuktarum. Ti
úuttiarum. Ti wáitsatin asarum ti kakantra
úuttiarum. 2 Kuítrum mash mamukarai tura
iwiarmampramurmesha mash tiṉkishap
yúkayi. 3 Kurirmesha tura kuítrumsha ashí
ijiakmamkarai. Ijiakmampramuri̱sha ame
péṉkercha túram nuna paant iniakmawai. Tura
jinium áesamua áintsaṉ ame kuítrum yajauch
awajtamsattawai aya̱shmi ̱i̱n. Amuukatin
tsawant jeamunam anearchamame antsu
ame kuítrum ikiauṉkamame. 4 Ame takat
iniararam ementushim akirarmamna nu
“akirkati” turamainiawai. Anearta. Yaki̱yá Yus,
nayaimpinmaya̱ suntara uuntri̱, nu takartamniu

chichame̱n antukai. 5 Ashí ju̱ nuṉkanam
írunna nu wararsaruitrume. Tuma asarum
kapun ̱ka nuke machararme tura yamaikia
máatin tsawant jeayi. 6 “Nu shuar tunaiti” tíirum
tunaachu tsanumprurum máamarme, tura nin ̱kia
surimiakcharmai.

Yawe ̱tsuk takastin tura Yus áujsatin
7 Nu asamtai, yatsuru, nu páchitsuk ii Uuntri̱

Kristu tatin nákastarum. Arakmausha ni
arakri̱ péṉker tsapaiti tusa yumi yutuktinian
shiir enentaiji̱a ̱i ̱ nákatsuk. Yútasua umirmatai
esatrurmatai júuktatjai tusa nákatsuk. Tura
júurmaksha ti waraatsuk. 8 Núnisaṉ atumsha
katsuntsatarum tura yawe̱kiirap. Kristu tatin
yuntumtemayi. 9 Yatsuru, nuámtak “ju ̱ yajauch
túrutui” tunainirap. Tákurminkia Yus íirmastatrume.
Níṉkichukait nuna íistin tura anearta nu Yúsak
tíjiu̱ch wajatramui. 10 Yatsuru, yaunchu Yúsnan
etserin enentáimpratarum. Tuke ii Uuntri̱ Yus
timia nuna shiir etserkarmiayi. Túmaitiat
wáitsarmiayi túrasha pachischarmiayi. Núnisrumek
enentáimsatarum. 11 Itiurchatan katsuntainia
nuka nekas shíiraiti, tu enentáimji. Shuar
itiurchatan ti katsuntin ámiayi, ni naari̱ Jup.
Tura ni itiurchatri̱ naṉkaamasmatai Yus ti núkap
kuítriṉ susamiayi. Nu nékatsrumek. Ii Uuntri̱ Yus ti
waitneṉkratchakait.

12 Ju̱ ashí nan ̱kaamas enentáimtustiniaiti, yat-
suru. Ame “ee” tákumka nekas titiá. Tura
“atsá” tákumka nusha nekas titiá. Nekas chicham
chichaachkumniṉkia Yus íirmastatui. Nu asamtai
nayaimsha nun ̱kasha ashí írunna nusha páchitsuk,
aya támena nu tuke nekas atí.

13 Wáitakmeka Yus áujsata. Waraakmeka,
warasam kantamám Yus shiir awajsata. 14 Yus-
shuartiram, shuar jáakka, Yus-shuara úuntriṉ
untsukti. Tura niisha taarti. Tura Jesusa naari̱
pachikiar asuitiji ̱a ̱i ̱ jaa shuaran ishichik kuerarti.
Túrawar Yúsan áujtusarti nu shuaran. 15 Tura “Yus
nuna nekas anturtamkattaji” tu enentáimsar
áujsarti. Túrawarmatai jaa shuar péṉker ajastatui.
Yus nin tsuártatui. Tura tunaan tura asa jáakuiṉkia
Yus nu tunaan tsan ̱kurattawai. 16 Nu asamtai,
atumí tunaarí̱ paant etsertunaiktarum. Túrarum
Yus áujtunaistarum atumí tunaari̱ tsan ̱kurnarat
tusarum. Péṉker shuar Yúsan tuke enentáijia̱ ̱i̱
áujeamuriṉ̱kia ti kakarmaiti. 17 Yaunchu Yus-
Chichaman etserin ámiayi, ni naari ̱ Erías. Niisha
iiji ̱a̱i ̱ méteketiat yumi yutuka ̱i̱ tusa Yusa áujsamtai
menaintiu uwí nuyá nan ̱kaamas yutukchamiayi.
18Atakshayutukti tuáujsamtaiatakshayutukmiayi
tura araksha ataksha tsapainiarmiayi.

19 Yatsuru, shuar eseera wekatainmaya̱
kanaakuiṉkia chíkich nin waketkitniun yaiṉti.
20 Shuar tunáa shuaran yajauch wekaan
awakeakka jákatniunmaya̱ uwemtikrattawai tura
ti untsurí̱ tunaari̱ tsan ̱kurnartatui.

